
Meister und Konvent des HI.-Geist-Spitals beurkunden die von Otto Minnenclich von
Ulm gemachte Jahrtagsstiftung.

Ich bru/o/der Marquart des spitals meister des hailigen geistes ze Auspurch und
convent des selben huses v/e/beral tu/o/n chunt allen den die disen brief ansehent
oder ho/e/ren lesen, daz wir mit vereintem willen und mit verdahtem mu/o/t und mit
der erbern herren meister Hermannes des tegans von dem tu/o/m hie ze Auspurch
und hern Ru/e/dgers des Langmantels, die unsers huses phleger sint, rat und gu/o/
tem willen uz unserm hu/o/s und unsern spitalhof, da wir ietzu mit wesen inne sien,
verchaufft haben und geben dem beschaiden manne Johansen Minnenclich von
Ulme zwai phunt Auspurger phenning gelts umb sehs und drizig phunt Auspurger
phenning, die sin bru/o/der Ott saelig an sinem todbette geschaffet het unserm spital
durh siner sel willen und durh siner mu/o/ter sel willen, mit der beschaidenheit daz
wir da mit hinnanfu/o/r immer mer su/e/llen began aelliu jar die zwo jarzit, sin Otten
u/o/f sant Pangracien tag, so sol man umb ain phunt phenning chauffen den du/e/
rftigen in die siechstuben win, flaesch und brot, und siner mu/o/ter jarzit u/o/f sant
Georien tag, so sol man ouch umb ain phunt phenning chauffen den du/e/rftigen in
die siechstuben flaesch, win und brot. Und su/e/llen die selben zwo jarzit also
hinnanfu/e/r immer mer began. Und als offt wir daz versaezzen oder versumten, daz
wir den du/e/rftigen u/o/f die selben zwo jarzit niht chauften win, brot und flaesch, ze
ietwederr jarzit umb ain phunt phenning, als da vor geschriben stat, so su/e/llen wir
daz selb phunt phenning dar nach in den naehsten aht tagen geben an alle widerred
den siechen hintz sant Servacien als offt wir daz versitzen. Daz daz also staet belib,
dar umb geben wir in disen brief versigelten mit unsers huses insigel daz dar an
hanget. (...)

